
MISHTAMISHKU 

 

 Shushep Ashini 

 

 

 Anite nutshimit, ute ume assi, tapan anite meshishtit amishku, 

itatshimunanu, shashish inanu, nitanishkutapan shashish.  
 
 

 « Ne amishku », ka-iteua, muku mishishtikupan, apu nita tshi nipaiakanit, 

itakanu, tshetshi nipaiakanit. Kassinu at innu at eshpish kakatshiut eshi-

nipatatshet, mauat. Mate nete Uashat iapit nete ut natuapameuat nenua, kie anite 

Ekuanitshit, nete itetshe Mashkuanut, iapit anite natuapameuat. Kie nete 

Uashkaikanit, kie netshenat Utshimassit innuat, anitshenat Mushuau-shipit innuat 

ka taht nutshimit nanitam, uesh tshitshue matau-katshiuat anat : mauat  

apu tshi nipaiaht. Eku kutakat utehe ume Sheshatshit innuat, kassinu ui 

eiteshkateuat, itakanuat, tshetshi eshkataht (ne ka tutuakanit amishku), kie 

tshipauakanu anite, nete uishtit ne amishku. Eku apu uapamakanit uenuiti.  
 
 

 Eku nana nitanishkutapan issishueu itakanu :  

 — Nipa nipaiau nin, iteu itakanu.  

 Eku netuapamat itakanu, muku utishkuema tshimeu mak utauassima. Ekue 

natuapamat nete etaniti. Eku peshuapametshe tshetshi utitauat nete. Ne ishkueu 

muku tshimetshe unapema. Eku ne ishinakuanipan passikan tshia ueshkat, ka-

peikuapishkamushua, pitama ne ka-pitakanua, shashish ka ishinakuak passikan. 

Ekue natauat itakanu. « Tiepaut, mishta-mishishtu tapue ! » ekue itat itakanu. Eku 

niatauat, eku utishkuema ekue eieshkunimakutshe...  



Nenu ma piassuat, « nishupuat », iteu itakanu. Nishuaueu itakanu  

nenu piassuat amishkua. Katshi ma nenu passuat, apu tshi pushiaht, kapauat 

anite, ekute anite ekuanaht.  
 
 

 Tan tshipa ishpitetshishu atai, ne meshishtit amishku ? Peiku ne ka-taua 

amishku nishtunnuemitshitineshu, eku itakanu ushte kutuasht 

tatunnuemitshitineshitshe. Nishuau miam ishpishtitshe,  

ne eshpishtit ue amishku anutshish ka-taua. Ne ka mishta-tshinuashkushit 

mishtiku, ka neunnuemishiteshit kie ka kutuasht tatunnuemishiteshit, kumeu 

nenua itakanu. Kie mishta-mishishtikuau shipu. Nuapaten neme shipu, kie nenu 

anite etat nenu nipinu,  

eshpish mishta-timit, anite atamatam eshpish mishta-timitshe. Mishta-

mishkatenitakushu itakanu nana. Eukuan ma nepaiat, itakanu,  

nana nimushum, nitanishkutapan. Eku anitshenat auetissat (utauassima nenua) 

miam ne amishku ka mishta-mishishtit, ka nishtunnuemitshitineshit amishku, 

eukuan eshpishtiht itakanuat anitshenat (nenua utauassima). Eku anitshenat 

kutakat etatu mishishtuat itakanuat (ne patamishku). Kassinu nenua nipaieu 

itakanu.  
 
 

 Apu tshi tshiueunat itakanu, tshetshi tepassineunat nenua. Nishu nenua 

itakanu uta apashtakanua. Eukuannua muku utishkuema tshimeu, itakanu, nenua 

netuapamat nete. Ekue tapue itakanu tshiueunakanniti nete ekue petaunat. Ekue 

makushenanut inanu, makushenanu miam ne iaitit nenu, miam mate ka-

makushenanua napaunanuti, eukuan aitinanikupan. Eku mitshishunanitshe, 

kassinu auen mitshishutshe.  
 
 



 Katshi ma nenua nipaiat itakanu nana nimushumipan, eukuannu nepit. 
 
 

 Eukuan uetamashkutik pineutshiss. 



 


